
Clemenceau : e Brest a-benn dimerc'her
Lestr bras an arme gall a zlefe erruout a-benn dimerc'her e porzh Brest. Ur pemzektez bennak a vo ret gortoz evit ma vefe sur a-walc'h ar vatimant. Urcherien a vo oc'h ensellañ ar vag adalek dimerc'her. N'eo ket sklaer pegement a zanvezioù dañjerus a chomfe c'hoazh er vag. Etre 85 ha 116 tonenn amiant a vefe bet tretet e Toulon c'hoazh. Etre 45 ha 75 tonenn a vefe c'hoazh da skarzhañ hervez Ministrerezh an Difenn. Ouzhpenn 3 milion a euroioù e vefe koustet "beajoù" ar c'hClemenceau etre Toulon, Meurvor Indez ha Brest. Dismantrañ ar vag a c'hellfe koustañ 45 milion a eurioù hervez ar Stad c'hall. N'ouzer ket c'hoazh hag-eñ e vo graet e Brest. Embregerezhioù zo war ar renk ha dilennidi zo a garfe e vefe distrujet ar vag e Brest. Met n'eus staliadur ebet prest evit seurt chanter. E Dukark e c'hellfe bezañ distrujet mod-all. Houarn al lestr a c'hellfe bezañ gwerzhet en-dro gant ar Stad evit war-dro 6 milion a euroioù. War a seblant ne vefe prest al lestr da vezañ dismantret nemet a-benn ar bloavezh 2008. Nac'het eo bet nevez zo ivez kas ar vag kozh France da vezañ distrujet e Bangladesh goude afer ar c'hClemenceau. 
Gounezet he frosez gant Kokopelli

Ar gevredigezh Kokopelli a zo anavezet mat he labour e-touez al liorzhourien a fell dezhe hadañ plant a ouennoù kozh : da skouer, e-touez an tomatez e vez kavet "Prune Noire", "Rose de Berne", "Coeur de Boeuf" pe "Cornue des Andes". Pezh zo, lod eus an hadoù gwerzhet gante n’int ket enskrivet war ar C’hatalog Broadel ha diwar se eo difennet gwerzhañ anezhe. Krouet e oa bet ar c’hatalog-se e 1905 a-benn stourm ouzh an truchiri war ar gouennoù. Deuet eo da vezañ ul listennad strizh-tre ha serret d’ar gouennoù kozh : ret eo paeañ e-tro 500 euro evit kement gouenn zo da enskrivañ, pezh a goust ker-ruz pa weler an niver a ouennoù disheñvel ; ret prouiñ ez eus eus ar ouenn abaoe ouzhpenn 15 vloaz, pezh a c’houlenn ul labour enklask en dielloù, start da gas evit kevredigezhioù bihan ; ha prouiñ stabilded ar gouennoù, pezh zo luziet a-walc’h evit ar gouennoù kozh just awalc’h.

E-maez lezenn eo gwerzhañ seurt hadoù, hag eskemm anezhe zoken ! Abalamour da se e oa bet lakaet ur prosez da gKokopelli gant ar GNIS hag an FNPSP war zigarez difenn ar vevezerien. Ret eo goût memestra ne vez ket kavet seurt katalogoù en holl vroioù ha diouzh lezennoù kumuniezh Europa eo ar gwareziñ eus seurt spesadoù. Se zo kaoz e oa bet divizet gant lez-varn Alès e miz Meurzh 2006 ne oa ket tu da damall da gKokopelli gwerzhañ seurt plant.
Morwena Audic

GNIS : Groupement National interprofessionnel des semences
FNPSP : Fédération Nationale des professionnels de semences potagères et florales
http://www.kokopelli.asso.fr
Gouel sevenadur Breizh e Kawan
Etre ar 16 hag an 28 a viz Mae e vo lidet sevenadur Breizh e Kawan. Kregiñ a raio ar gouel arc'hoazh da noz gant sonadeg Jean-Luc Roudault. Dimerc'her e vo lidet digoradur un diskouezadeg livadurioù, "Entre Paysages", e Ti an Arzoù da 6e30 noz. Peder livourez, Susan Eales, Dominique Odin, Brigitte Morin ha Cécile Roussel (skeudenn) a ginnigo o doareoù da welet maezioù Treger ha Goueloù dre o gwisponioù. En deizioù war-lerc'h e vo kinniget meur a abadenn : sonadegoù, baleadennoù, ur piknik, ur c'hlask-teñzor, kontadennoù, stajoù brezhoneg, festoù-noz... Tu a vo deoc'h kavout roll klok an abadennoù war lec'hienn Kenvodad Al Levrig.
Evit gouzout hiroc'h : Ti ar Vro Treger-Goueloù. Pgz : 02 96 49 80 55. http://www.allevrig.com.
Mell-droad : disouezhenn Roazhoniz
Disadorn da noz e oa echu huñvre skipailh Stad Roazhon : ne vo ket e-touez ar re a c'hoario evit Kib Europa an UEFA. Cheñch-dicheñch e oa temz-spered ar c'hoarierien hag ar Roazhoniz deuet da souten anezho. E-kerzh ar c'hrogad a-enep Lille disadorn e oa prest Roazhon da vont da c'hoari e Kib Europa, hag un nebeud munutennoù war-lerc'h e oa gwall bell ar pal-se a-daol-trumm. Pep tra a oa bet kroget mat evit ar re ruz-ha-du. Daou bal gounezet gant Alexander Frei (a guitao Roazhon) goude 30 ha 60 munutenn. Siwazh evit Roazhoniz, marteze re laouen gant ar soñj bezañ trec'h ha gellet mont da c'hoari e Kib an UEFA, argadoù diwezhañ c'hoarierien Lille zo bet efedus-tre. Adtapet an daou boent ganto dek ha pemp munutenn a-raok fin ar c'hrogad. Er seizvet plas er renkad emañ Stad Roazhon bremañ.
Les filles du botaniste
Sina, Frañs - 2005

Seveniñ : Dai Sijie 
Er bloavezhioù 80, e Sina. Min, un emzivadez yaouank a ya d’ober studioù e ti ul louzawour brudet, met rust e zoareoù. O chom emañ war un enezennig gant e verc’h An, an daou anezho o kempenn ul liorzh divent ha brav-eston. Mignoniezh a sav etre an div blac’h yaouank, ha karantez zoken...
Dai Sijie a zo brudet abaoe ur pemp bloaz bennak evit e levr Balzac et la petite tailleuse chinoise, bet azasaet evit ar sinema gantañ e-unan. Les filles du botaniste a zo bet awenet gant ur pennad bet lennet en ur gelaouenn diwar-benn div blac’h bet kastizet d’ar marv abalamour d’o heñvelrevouriezh. Dedennus eo gouzout n’eo ket bet asantet gant ar gouarnamant sinaat sikour skipailh ar film. Ranket en deus mont da filmañ e Vietnam, hag an arc’hant a zo gall ha kanadian. Etrebroadel e oa aozadur ar film neuze. 

Mat-tre eo an disoc’h. Ur film dous ha gorrek, gant gweledvaoù ha glasvez kaer-meurbed. Ur gevredigezh e-lec’h ma’z eo reolennet ar garantez familh a zo taolennet ha bevennet-strizh ar c’harantezioù gant ar reizhiad. 
Poanius, trist ha tener. 
G.L.

Evit gouzout hirioc’h : http://www.lesfillesdubotaniste.com/
Joy Division – Ian Curtis (15/07/1956 – 18/05/1980)

Setu 26 vloaz eo en em lazhet Ian Curtis, kaner ar strollad Joy Division. Un digarez, neuze, da splujañ en-dro e-barzh sonerezh ar strollad-se, savet da vare ar sonerezh punk, ha brudet evit bezañ ijinet e zoare sonerezh dezhañ : gitar punk, gitar boud lakaet kalz en a-raok, luskoù an taboulinoù etre punk hag elektro. An holl elfennoù-se o tont ivez eus Manchester, gêr c’henidik ar strollad. 

N’eo ket padet pell ar strollad, setu o deus bet amzer da enrollañ div bladenn (Unknown Pleasures, Closer) ha div b/Peel session pa oa bev ar c’haner c’hoazh. War-lerc’h e teuio er-maez un bladenn doubl, Still he zitl, an hanter anezhi enrollet « live ».  War-lerc’h e varv e kendalc’ho ar re all dindan an anv New Order, ar strollad kentañ a zeufe a-benn da veskañ ar sonerezh indie hag ar sonerezh dance.

An abadenn Trouz an tredan, a c’haller klevout war Radio Kerne, a vo gouestlet penn-da-benn da Joy Division a-benn ar Yaou 18 a viz Mae.

R.M.

http://www.neworderonline.com/
Fairplace : cheñch skeudenn ar c’henwerzh reizh 
Ar greizenn-brenañ kentañ arbenniget er c’henwerzh reizh eo Fairplace. Krouet e oa bet e miz Eost 2005 e Saint-Denis e Bro-C’hall. Pal ar renerien e oa cheñch skeudenn baba-cool an doare kenwerzh-se. Deuet int a-benn eus o zaol pa’z eus deuet 12 embregerezh da labourat ganto e-korf un nebeud mizioù. Kinnig a reont d’o c’hlianted – tud a-vicher anezho – produioù tikedennet "kenwerzh reizh" ha n’int ket boued. Adtapet o deus merourien Fairplace lugan an Hollandiz o doa roet lañs d’ar genwerzh reizh er bloavezhioù 70, "trade but not aid" (kenwerzh ha n’eo ket sikour).

Tudo bom ? (mat an traoù ? e portugaleg) a enporzh ti-cheurtoù eus ur c’harter paour e Rio. Songes et Ponges a wia serviedennoù e kotoñs bio. Machja a werzh e 85 euro ar bragoù jean kentañ labelaet "reizh." 

Gant ar gourc’hmarc’hadoù a bren ti-cheurtoù e 75 sent an tamm digant produerien eus Azia ne gavo ket kavet traoù dindan 5 euro. Neuze a-benn chom efedus e vez rannet an traoù : ur sekretourez, daou vagazenner, ur skipailh gwerzhourien, ur sanailh. Ha ma n’eus ket gant renerien an embregerezhioù-se pennoù tud eus ar Medef, e vezont o tont eus skolioù kenwerzh brudet memes tra, an darn vrasañ anezho. 

E 2005, ar gwerzhioù zo aet war-gresk a 50 % e Frañs, hervez ministrerezh an EBE (Embregerezhioù Bihan hag Etre) hag ar C’henwerzh. Met ned a ar c’henwerzh reizh d’ober nemet 0,02 % eus kenwerzh ar bed.

Katell Leon

Evit gouzout hiroc’h : www.fairplace.fr















